
1.- AGATHA CHRISTIE EUSKARATZEA, EKIMEN TXALOGARRIA

Igela argitaletxeak erabaki du Agatha Christieren eleberriak pixkanaka euskaratzen joatea, eta hori ekimen txalogarria da benetan, horrela betetzen hasten baita euskarazko liburugintzak duen hutsune nabarmen bat: nazioarteko "best seller" deiturikoen eskaintza urria.

"Best seller" esatean, hitz egiten ari naiz entretenimendurako idatzitako liburu arrakastatsuei buruz. Eta zalantzarik ez dago Agatha Christieren liburuak kategoria honetan sartzen direla.

Literatura-kritikaren munduan, liburu bat entretenimendurako idatzia izan dela esaten denean, argudio hori gehiago erabiltzen da arbuiorako eta gutxiespenerako, goraipamenerako baino. Eta hori tamalgarria da. Izan ere, liburu entretenigarri eta erakargarririk gabe ezin da irakurzaletasuna piztu: borroka galdua da.

Nire ustez, euskarazko liburuen eskaintza sendoa eta joria izateko, literaturako gailur diren obrak euskaratuta eskaini behar dira, baina, horrez gain, euskal irakurleek eskubidea dute gure inguruko hizkuntzetan salduenak diren liburuez ere euskaraz gozatzeko aukera izateko, eta liburu horietarako dagoen eskaria ase behar da.

Igela argitaletxea bi zutabe horiek lantzen ari da, eta espero dezagun argitaletxe gehiagok ere ildo horiei jarraitzea.

2.- AGATHA CHRISTIERI ETA BERE OBRARI BURUZKO BI HITZ

Agatha Christiek ez du inolako aurkezpenik behar, mundu osoan arras ezaguna baita. Ez da nobela poliziakoaren aitzindaria, eta, era berean, ez du genero horri buruzko azken hitza esan. Baina Agatha Christieren meritua, nire ustez, honakoan datza: bera izan da guk gaur egun ezagutzen dugun genero poliziakoa eraikitzeko ekarpen handiena egin duena. Bere nobelak generoaren agergarri nagusi bilakatu dira. Nobela poliziakoaz hitz egitean, gehienoi Agatha Christie izena etortzen zaigu burura.

Esan ohi da Agatha Christiek bere nobeletan arrastoak ipintzen dituela, irakurle erneari hiltzailea nor den asmatzen laguntzeko. Egia esan, arrastoak uztearen kontu horrek gogora ekartzen dit bertsolaritza-txapelketetako proba bat; hain zuzen ere, gai-jartzaileak errima egiten duten laupabost hitz aipatu eta horietan oinarriturik bertsolariek bertso bana egin behar dutenekoa. Hitz horiekin zer-nolako bertso egingo duten ez dago jakiterik, eta berdin gertatzen da Agatha Christiek utzitako ustezko arrastoekin ere: ez dagoela asmatzerik nolako istorio eraikiko duen arrasto horietatik abiatuta. Dena den, gauza bati buruz ziur egon gaitezke: istorio horrek harritu eta txunditu egingo gaitu, bertsolariek eginiko bertsoek bezalaxe.

3.- HERIOTZA NILO IBAIAN

Ingalaterratik kanpo kokatu zituen eleberrien artetik, hauxe zuen gogokoen Agatha Christiek, eta Christieren jarraitzaileen faboritoen artean aipatu ohi da beti, halaber.

1937ko nobela da. 1978an film bat egin zuten istorio honetan oinarrituta, eta Peter Ustinov aktore famatuak interpretatu zuen bertan Hercule Poirot.

Nire ustez, eleberri honen alderdirik erakargarriena da istorioaren kokalekuak berez duen exotikotasuna eta giro enigmatikoa erantsi egiten zaizkiola Christiek prestaturiko argudioaren misterioari, eta era horretan areagotu egiten dela istorioak irakurlearengan eragiten duen zirrara.

Nobelako istorioaren zatirik garrantzitsuena Nilo ibaian bidaiak egiten dituen bapore-ontzi batean gertatzen da. Ontzi horrek eginiko ibilbidea Agatha Christiek bere bigarren senarrarekin, Max Mallowan arkeologoarekin, ustez egin zuen berbera da. Ontziak bidaia Assuanen hasten du, eta Wadi Halfaraino iristen da, Egipto eta Sudanen arteko mugaraino. Interes handiko ibilbidea da, ibai ertzean tenplu eta hilobi ugari baitaude; horien artean aipagarriena Abu Simbeleko tenplua da, Ramses II.ak eraikia. Ibilbide horretan, Nilo ibaiaren inguruko lurrak, oro har, ez dira emankorrak, eta ez dute nekazaritzarako balio: gehienbat, arrokak eta harkaitzak dira.

Aipagarria da nobelako ontziko bidaiariek ibai-ertzean ikusiko zuten ia guztia urpean dagoela gaur egun. Izan ere, 1950etik aurrera Assuanen urtegi erraldoi bat eraiki zen,  eta horrela Nasser lakua sortu zen, munduan gizakiak eginak diren lakuetatik handiena. Horren ondorioz, urpean geratu ziren hainbat tenplu eta bestelako hondakin. Jakina denez, Abu Simbeleko tenplua salbuespen bat izan zen, harriz harri lekuz aldatu baitzuten, UNESCOren proiektu itzel bati jarraituz.

Laburbilduz, Heriotza Nilo ibaian Agatha Christieren klasiko bat da, eta bertan uztarturik eskaintzen zaizkigu bere nobela guztietan ohikoa den zirrara eta kokaleku paregabe baten exotikotasuna.

